
Shri Vivekananda Ashtakam

ಶ್ರೀವಿವೇಕಾನಂದಾಷ್ಟಕಂ

ದಧದ್ ದಿವ್ಯಜ್ಯೋತಿಃ ಪರಮರಮಣೀಯಂ ನಯನಯೋಃ
ಪ್ರಸನ್ನಾಸ್ಯಃ ಸೌಮ್ಯೋ ಮುನಿಕನಕಶೋಭಾಧರವಪುಃ .
ಸುಧೀಃ ಸತ್ಯದ್ರಷ್ಟಾ ಭುವನವರಣೀಯಃ ಶ್ರುತಿಧರೋ
ವಿವೇಕಾನಂದೋಽಸೌ ಮನುಜತನುಧಾರೀ ಸ್ಮರಹರಃ .. 1..
ಕಿಶೋರೋ ಧ್ಯಾನಸ್ಥೋ ಭುಜಗಭಯಶೂನ್ಯೋ ಹ್ಯವಿಚಲೋ
ಯುವಾ ದಂಡೀ ವೈಶ್ವಾನರಸದೃಶದೀಪ್ತಿರ್ಭುವಿ ಚರನ್ .

ಸ್ವಧರ್ಮ-ಭ್ರಷ್ಟಾನಾಂ ಕಲುಷಿತ-ಧಿಯಾಂ ತ್ರಾಣನಿರತೋ
ವಿವೇಕಾನಂದೋಽಸೌ ಗಹನತಿಮಿರೇ ಭಾಸ್ವರರವಿಃ .. 2..
ಗುರೋರಂತೇವಾಸೀ ಪರಮಪುರುಷಸ್ಯ ಪ್ರಿಯತಮೋ
ನರೇಂದ್ರಃ ಸರ್ವೇಷಾಮವನತಜನಾನಾಮಭಯದಃ .
ಪ್ರತಿಜ್ಞಾಯಾಂ ಭೀಷ್ಮೋ ವಿಪದಿ ಚಮಹೀಧ್ರೋನ್ನತಶಿರೋ
ವಿವೇಕಾನಂದೋಽಸೌ ಕುಸುಮಲಲಿತೋ ವಜ್ರಕಠಿನಃ .. 3..
ಗೃಹೇ ವಿತ್ತಾಭಾವಾದ್ವಿಚಲಿತಮನಾಃ ಶಾಂತಿರಹಿತೋ
ಗತೋ ಬಾರಂ ಬಾರಂ ಗುರುವಚನತೋ ಮಾತೃಸದನಂ .

“ಧನಂ ಮಾತರ್ದೇಹೀ”ಇತ್ಯನುನಯವಚಸ್ತು ಪ್ರತಿಹತಂ
ವಿವೇಕಾನಂದಃ ಕಿಂ ಭವತಿ ಧನತೃಷ್ಣಾವಶಗತಃ ? .. 4..
ಗುರೋಃ ಪಾದಂ ಧ್ಯಾತ್ವಾ ಕಿಮಪಿ ನವತೇಜೋ ಹೃದಿ ವಹನ್
ಮಹಾಸಿಂಧುಂ ತೀರ್ತ್ವಾ ನಿಖಿಲಜಗತೋ ಧರ್ಮಸದಸಿ .

ನವೀನಃ ಸಂನ್ಯಾಸೀ ವಿಜಿತ ಜಯಮಾಲ್ಯೋ ಬಹುಮತೋ
ವಿವೇಕಾನಂದೋಽಸೌ ಭುವನವಿಜಯೀ ಭಾರತನಿಧಿಃ .. 5..
ಅವಿದ್ಯಾಯಾ ಬೈರೀ ಶ್ರುತಿವಿಹಿತವಿದ್ಯಾಮಧುಕರಃ
ಸುಖೇ ಚಾನಾಸಕ್ತಃ ಪರಮಪದಚಿಂತಾಸ್ಥಿರಮತಿಃ .
ಜಗತ್ ಸೇವಾ ಮಂತ್ರೈರ್ಜಗದಧಿಪತೇಃ ಪೂಜನಪರೋ
ವಿವೇಕಾನಂದೋಽಸೌ ಭುವಿ ಸುವಿರಲೋ ಮಾನವಗುರುಃ .. 6..
ದರಿದ್ರಾಣಾಂ ಬಂಧುರ್ನಿಖಿಲಮನುಜಾನಾಂ ಪ್ರಿಯಕರಃ
ಸಮೋ ಜ್ಞಾನೇ ಕರ್ಮಣ್ಯವಿಚಲಿತಭಕ್ತ್ಯಾಂ ಗುರುಪದೇ .

ಶ್ರೀವಿವೇಕಾನಂದಾಷ್ಟಕಂ

ಸಮಃ ಶತ್ರೌ ಮಿತ್ರೇಽಪ್ರತಿಮಮಹಿಮೋದ್ದೀಪ್ತತಪನೋ
ವಿವೇಕಾನಂದೋ ಮೇ ಹೃದಯಗಗನೇ ಭಾತು ಸತತಂ .. 7..

ಅಭಯ ವರದಮೂರ್ತಿಃಕಾಲಿಕಾ-ವಿಶ್ವಧಾತ್ರೀ-
ಚರಣಕಮಲ ಸಂಸ್ಥೌ ಶಾರದಾ-ರಾಮಕೃಷ್ಣೌ .
ಶರಣಗತ ವಿವೇಕಾನಂದ ಸಾನಂದಮೂರ್ತಿಃ
ಭವಭಯಹರಶೂನ್ಯಂ ಪಶ್ಯ ರೇ ಮುಗ್ಧನೇತ್ರೇ ! .. 8..

ಇತಿ ಶ್ರೀಕಾಲೀಪದಬಂದ್ಯೋಪಾಧ್ಯಾಯವಿರಚಿತಂ “ಶ್ರೀವಿವೇಕಾನಂದಾಷ್ಟಕಂ”
ಸಂಪೂರ್ಣಂ .

